
ЭМОМАЛӢ РАҲМОН - БУНЁДГУЗОРИ ВАҲДАТИ МИЛЛӢ 

Дар арафаи солгардии иди Ваҳдати миллӣ дар бораи талошу кӯшиш ва саъю 

ғайрати абармарди миллат, ки барои фароҳам овардани сулҳи тоҷикон фидокорӣ 

кардааст, ёдрас мешавем. Баъди пароканда гардидани Ҳокимияти Шӯравӣ 
Ҷумҳурии Тоҷикистон ҳамчун давлати навбунёд ба бисёр нокомиҳо гирифтор шуд, 

ҳодисаҳои нангин, бадбинӣ, гурӯҳбозӣ, маҳалчигӣ ва майдоншинӣ рӯй дод, ки 

оқибат ба ҷанги шаҳрвандӣ оварда расонид. Ҷангҳои мусаллаҳона зиндагии 

осоиштаи мардумро халалдор намуда, ба соҳаҳои гуногуни хоҷагии халқи 

ҷумҳурӣ зарари калон расонид. Баъзе аз мутахассисони варзидаи ватанию хориҷӣ 

тарки ватан намуда, дар фазои нооромӣ даҳҳо ҳазор нафар ҳамватанони мо дар 

задухӯрдҳои мусаллаҳона ҳалок гардиданд.  

Бисёри ҳамватанони мо бехонаву дар монда, хонаву дари баъзеи онҳо 

валангор гардида, ҳазорон нафар кӯдакону наврасон ятим монда, қариб як 

миллион нафар хонаву манзили худро тарк намуда, дар бисёр кишварҳо гуреза 

шуданд. Ин ҳама дасисабозиҳо маҳсули дасти хоҷагони беруна буд, ки 

тавонистанд мардуми тоҷикро душман ва қотили якдигар созанд ва мақсадашон 

миллати куҳанбунёдро пора-пора карда, бе ватан гардонанд. Хушбахтона дар 

ҳамон вазъияти басо сангин дар Иҷлосияи ХVI Шӯрои Олии Ҷумҳурии 

Тоҷикистон дар шаҳри Хуҷанд моҳи ноябри соли 1992 Асосгузори сулҳу ваҳдати 

миллӣ – Пешвои миллат, Президенти Ҷумҳурии Тоҷикистон муҳтарам Эмомалӣ 

Раҳмон Раиси Шӯрои Олии Ҷумҳурии Тоҷикистон бо райъи вакилон интихоб 

гардид ва бо қатъият ба халқи тоҷик чунин изҳор карда буд: «То даме ки силоҳро 

нагузорему сулҳу оромиро дар сарзамини худ барқарор насозем ва ба меҳнати 
созанда шурӯъ накунем, ҳеҷ гуна кӯмаку мусоидати кишварҳои дигар вазъияти 

моро беҳтар карда наметавонад ва то охирин гурезаҳои иҷбориро ба ватан 

барнагардонам худро орому осуда ҳис карда наметавонам ва тамоми донишу 

таҷрибаамро барои дар ҳар хона ва дар ҳар оила барқарор шудани сулҳ равона 

карда, барои гулгулшукуфии Ватани азизамон садоқатмандона меҳнат мекунам».  

Баъдан Асосгузори сулҳу ваҳдати миллӣ – Пешвои миллат, Президенти 

Ҷумҳурии Тоҷикистон муҳтарам Эмомалӣ Раҳмон барои баргардонидани гурезаҳо 

комиссияи ҳукуматӣ ташкил карда, ба Афғонистон сафар намуданд. Роҳбари 

давлат бо ҳамватанони гуреза ҳамсӯҳбат шуда, онҳоро ба ватан баргардонанд. 

Дар ҳақиқат таърих гувоҳ аст, ки ин суханон амалӣ гардонида шуданд. Барои 

баргардонидани гурезаҳои тоҷик аз Ҷумҳурии Исломии Афғонистон Эмомалӣ 

Раҳмон ҷони худро дар хатар гузошта, ҳамватанонамонро бовар мекунонд, ки ба 

ватан баргарданд, ватан обод гардида истодааст ва кафолати ҷони ҳар кадоми 

онҳоро медод. Дар ҳамон давра касе аз зинда мондан ва ба чунин комёбиҳо 

расиданро тасаввур намекард. Маҳз бо хоҳиш ва талошҳои Президенти Ҷумҳурии 

Тоҷикистон мусолиҳаи миллӣ ва гуфтушуниди байни тоҷикон шурӯъ шуд. Чандин 
даври музокирот ва гуфтушунид байни намояндагони давлат ва мухолифини 

тоҷик, ки дар шаҳрҳои Теҳрон, Ашқобод, Алмаато ва ғайра баргузор шуданд, дар 

охир 27-уми июни соли 1997 дар шаҳри Москва Созишномаи умумии Сулҳ ва 

ризоияти миллӣ имзо гардид. Эмомалӣ Раҳмон дар роҳи расидан ба Сулҳ ва эҳёи 

Ваҳдати миллӣ шоистаи таҳсину қадрдонист. Маҳз он сиёсати оқилона, 

дурандешӣ, қатъият, садоқат ва сулҳхоҳии ӯ боис шуд, ки моҷароҷӯӣ ва 

нофаҳмиҳо дар кишварамон хомӯш гардида, суботу амният ва сулҳу 

ҳамдигарфаҳмӣ таъмин шавад. Заминаи асосии Ваҳдати миллӣ пеш аз ҳама ин 

хиради азалии худи мардуми худогоҳи ватанпарвар ва саъю талошҳои Сардори 



давлати навини тоҷикон буд, ки моро ба ин рӯзҳои фараҳу хушу хуррам расонд. 

Асосгузори сулҳу ваҳдати миллӣ – Пешвои миллат муҳтарам Эмомалӣ Раҳмон дар 

ин маврид чунин таъкид намудаанд: “Созишномаи сулҳ барои сарзамини аҷдодии 

мо субботу оромии воқеиро таъмин кард, ваҳдати миллиро ба вуҷуд овард ва 
зиндагиеро фароҳам сохт, ки онро ҳар фарди покдилу некхоҳи мамлакат дер боз 
интизор буд”. 

Маҳз, ба шарофати ҳамин Ваҳдати миллӣ, сулҳу субботи сартосарӣ ва хиради 

азалии халқамон мо мушт ба синаи пуркинаи душманони миллати тоҷик задем ва 

хатари аз байн рафтани ватани азизамон Тоҷикистони тозаистиқлол ва пароканда 

гаштани миллати куҳанбунёдамонро тавонистем пешгирӣ намоем.. Ваҳдати миллӣ 

барои мардуми мо дар баробари истиқлолият неъмати бебаҳо ва муқаддас аст. Ҳар 
як тоҷики ватанпарвар бояд, ифтихор аз он дошта бошад, ки миллати тоҷик 

таърихан ва табиатан сулҳдӯст, фарҳангпарвар, тамаддунофар ва созандаю 

бунёдкор мебошад. Таърих ва ҷомеаи ҷахонӣ бори дигар исбот намуд, ки халқи 

тоҷикро дар масири таърих ҳамчун миллати куҳанбунёд, бонангу номус, бохираду 

адолатхоҳ, бунёдкору заҳматкаш дорои хиради азалӣ доштан, эҳтирому эътироф 
менамоянд.  

Эҳёи Ваҳдати миллӣ ва созишномаи умумии истиқрори сулҳ ва ризоиятии 

ҷомеа иборат аз он буда, ки он пеш аз ҳама миллати тоҷикро аз парокандагӣ ва 

Тоҷикистони азиз ва муқаддасро аз пора-пора гардидан ва ба нестӣ расидан раҳоӣ 

бахшад. Моро ҳушёрӣ мебояд, ки ҳам аз ҷиҳати илмӣ ва ҳам амалӣ ин санади 

тақдирсозро ҳифз намуда, ба қадри он расем. Қаҳрамонии Эмомали Раҳмон дар 

саҳифаҳои таърих бо ҳарфҳои заррин сабт гардида, наслҳои ҳозира ва ояндаи 

тамаддунофари мо ин дастовардҳоро донанд ва аз он сабақ гиранд. Халқи тоҷик 

ҳамеша бо қалби пок, ҳисси миллӣ, ифтихори ватандорӣ, меҳрубонию самимият 

умр ба сар бурда, минбаъд баҳри шукуфо гардонидани мулки аҷдодӣ сидқан ҷаҳду 
талош варзанд. 

Сулҳу ваҳдат ибораҳоеанд, ки ҳамеша дилчаспу дилнишин ва бо лаҳни шево 

садо дода, бевосита шунавандаро ба фикр кардан водор месозанд. Сулҳ оштиву 

фарзонагӣ, якдигарфаҳмӣ ва толиби осоиштагӣ будани мардумро таҷассумгар аст. 

Ваҳдат бошад, ба ҳам омадан, сар аз як гиребон бурун овардан, ҳамдигарфаҳму 

поктинату миллатдӯст будан аст. Ваҳдат беҳтарин неъмат, ҳаёти инсон, орзуву 

армон, таҳкими давлат, наҷоти миллат, рушди тоҷикон, нумӯи даврон, ҳастии 

инсон дар ҳар замину замон аст. Имрӯз иттифоқ ва ҳамдилии халқи тоҷик 

мавриди омӯзиши Созмони Миллали Муттаҳид ва бисёр ташкилоти олам 

гардидааст. Худшиносӣ ва худогоҳии миллӣ гӯё пандест аз гузаштаи дуру 

пешрафти маънавиёти кишвар. Танҳо бо роҳи ваҳдат, якдигарфаҳмӣ истиқлоли 

кишварро муҳофизату пойдор ва ягонагии мардумро устувор карда метавонем. 

Танҳо дар сурати ваҳдат душвориҳо ва монеаҳо паси сар мешаванд, рӯзгори 

мардум рӯ ба беҳбудӣ меорад, кишвари азизамон ба шоҳроҳи пешрафт рӯ меорад. 

Ба ақидаи Президенти мамлакат Эмомалӣ Раҳмон «Ҳар касе, ки ниҳоле сабзонда 

бошад, медонад. Дарахт соле як маротиба ҳосил медиҳад. Аммо ниҳоле низ ҳаст, 
ки ҳамеша меваи ширин ба бор меорад. Мо меваи ширину сабзонидаамонро 

чашидем, ҷомеаи мо аз он баҳравар гардидем, мо ҳаргиз роҳ намедиҳем, ки дигар 

теша ба решаи он расад». Он дарахте, ки Президентамон ба сулҳу ваҳдат ташбеҳ 

доданд, имрӯзҳо меваҳои ширину бисёре ба самар оварда истодааст, ки бо онҳо 

мо, тоҷикон ифтихор менамоем. 

Маҳз бо кӯшишҳои пайгиронаи Президенти кишвар Эмомалӣ Раҳмон 



миллати парешон сарҷамъ омад, мамлакат обод шуд, пеш рафт, гул-гул шукуфт ва 

имрӯз дар чеҳраи ҳар фарзанди тоҷик нишоту хурсандист, ваҳдату сулҳ пойдор 
аст. 

Хулоса, чун як фарзанди бонангу бономус ва баори миллат бо сулҳу ваҳдати 

кишвари азизам имрӯз меболам ва бо ифтихор метавонам гӯям: “Пояи сулҳу 

осоиштагӣ дар ин сарзамини ҳамешабаҳор ба ҳадди бузург мустаҳкам гашта, зеро 

онро фарзанди бузурги ин сарзамин устуворӣ бахшида, такягоҳ аст”. 

Исматов Рустам - ассистенти кафедраи ҳуқуқи ҷиноятӣ ва муқовимат бо 

коррупсияи факултети ҳуқуқшиносии Донишгоҳи миллии Тоҷикистон 
 


